
REPUBLIKA E SHQIPERISE

KOMISIONI QENDROR I ZGJEDHJEVE

V E N D I M

PËR SHQYRTIMIN E KËRKESËS ANKIMORE NR. 135 TË PARTISË DEMOKRATIKE TË SHQIPËRISË  PËR KUNDËRSHTIMIN E VENDIMIT NR. 694 DATË 15.05.2011 TE KZAZ NR. 5  “PËR MIRATIMIN E TABELËS PËRMBLEDHËSE TË REZULTATIT PËR ZGJEDHJET E KRYETARIT TË KOMUNËS ZALL DARDHE, QARKU DIBER”.
Komisioni Qendror i Zgjedhjeve në mbledhjen e datës 26.05.2011, me pjesëmarrjen e:
Arben          RISTANI

Kryetar

Dëshira        SUBASHI
Zv/kryetare

Artan           LAZAJ

Anëtar

Hysen          OSMANAJ
Anëtar

Klement       ZGURI

Anëtar

Vera 
        SHTJEFNI
Anëtare
Shqyrtoi çështjen me 

KËRKUES:
Partia Demokratike e Shqipërisë, përfaqësuar nga 
z. Niazi Kosovrasti.
PALË TË INTERESUARA:
Partia Socialiste e Shqipërisë, përfaqësuar nga z. Genci Gjoncaj.

                                           Lëvizja Socialiste për Integrim përfaqësuar nga z. Ylli Manjani.

                                           Kandidati për kryetar komune z. Niazi Cani i Koalicionit Aleanca për Qytetarin, përfaqësuar nga av. Ismail Uka.
                                           Kandidati për kryetar komune z.Artan Murati i koalicionit Aleanca për të Ardhmen, i përfaqësuar nga av. Ulsi Manja.

OBJEKT:       
Për shqyrtimin e kërkesës ankimore nr.135, të Partisë Demokratike të Shqipërisë, për kundërshtimin e vendimit 
nr. 694 datë 15.05.2011 të KZAZ-së nr. 5, “Për miratimin e Tabelës Përmbledhëse të Rezultatit për zgjedhjet e kryetarit të Komunës Zall Dardhë, Qarku Dibër”. 
BAZA LIGJORE: 
Neni 21, pika 1, dhe nenet 133 e vijues, të ligjit Nr.10019, datë 29.12.2008, “Kodi Zgjedhor i Republikës së Shqipërisë”, Vendimit nr.8 datë 22.07.2009 të Kolegjit Zgjedhor .
KQZ pasi shqyrtoi dokumentacionin e paraqitur dhe dëgjoi diskutimet e të pranishmëve
VËREN

Me shkresën nr. 4386 prot, datë 16.05.2011, drejtuar Komisionit Qendror të Zgjedhjeve, Partia Demokratike e Shqipërisë, përfaqësuar nga z. Niazi Kosovrasti, ka paraqitur kërkesën ankimore me Nr. 135 Regj, me objekt:
• Kundërshtimin e vendimit nr.694 datë 15.05.2011 të KZAZ–së nr. 5, “Për miratimin e Tabelës Përmbledhëse të Rezultatit për zgjedhjet e kryetarit të Komunës Zall Dardhë, Qarku Dibër. 

•Komisioni Qendror i Zgjedhjeve, në përputhje me nenet 134 e vijues të Kodit Zgjedhor, në seancën plenare të datës, 26.05.2011, ora 11:00, zhvilloi shqyrtimin administrativ të kërkesës ankimore nr. 135 me nr. 4386 prot, datë 16.05.2011, sipas objektit të sipërcituar.
KQZ, pasi verifikoi pjesëmarrjen e ankuesit, mori në shqyrtim kërkesat e paraqitura respektivisht nga: Partia Socialiste e Shqipërisë, Levizja Socialiste për Integrim, kandidati për kryetar i Komunës Zall Dardhë z. Artan Murati i propozuar nga koalicioni Aleanca për të Ardhmen dhe nga kandidati për kryetar i Komunës Zall Dardhë z. Niazi Cani i propozuar nga koalicioni Aleanca për Qytetarin, të depozituara në Komisionin Qendror të Zgjedhjeve për të marrë pjesë në shqyrtimin e ankimit administrativ të kërkesës ankimore nr.135, si palë  të interesuara dhe pasi i çmoi këto kërkesa në përputhje me nenin 133,  pika 1, 2 dhe 3, të ligjit Nr. 10019, datë 29.12.2008 “Kodi Zgjedhor i Republikës së Shqipërisë”, vendosi pranimin e tyre si palë të interesuara në këtë proces.

Pala ankuese në kërkesën ankimore ngre pretendimin se: 
Vendimi nr. 694 datë 15.05.2011 të KZAZ–së nr. 5 “Për miratimin e Tabelës Përmbledhëse të Rezultatit për zgjedhjet e kryetarit të Komunës Zall Dardhë, Qarku Dibër:
    •   Ka dalë në kundërshtim me ligjin zgjedhor,
    •   Në QV nr.1231 të fshatit Lakshizë komuna Zall Dardhë, të KZAZ-së nr. 5 Qarku Dibër, nuk janë zhvilluar zgjedhjet pasi sekretari i KQV-së z. Emri Murati i propozuar nga Partia Socialiste, nuk është paraqitur në detyrë në orarin zyrtar të hapjes së qëndrës së votimit.
    • Zv/kryetari i KQV-së nuk ka pranuar të mbajë vulën dhe të kryejë detyrën e sekretarit sipas detyrimeve të Kodit Zgjedhor,   
    • KZAZ-ja nr. 5 e Qarkut Dibër i ka kërkuar Partisë Socialiste të bëjë zëvëndësimin e  sekretarit, i cili është emëruar me vendimin nr.353 datë 08.05.2011 me z. Agim Topuzi, 
i cili nuk është paraqitur, 

    • Nga ana e KZAZ-së nr. 5 i ka kërkuar Partisë Socialiste të propozojë zëvëndësuesin, i cili nuk është bërë pasi kishin kaluar 6 orë nga orari zyrtar i hapjes së votimit,
    • Me shkresën nr.60 prot, datë 08.05.2011 të orës 12:45, KZAZ-ja nr. 5 i ka kërkuar Partisë Socialiste të bëje propozimin e zëvëndësimit të sekretarit, i cili u emërua nga KQZ-ja me vendimin nr. 358 datë 08.05.2011 me z. Kujtim Kaziu, i cili  nuk u paraqit në detyrë.
    • Të gjitha veprimet e mësipërme të kryera nga Partia Socialiste janë bërë sipas një skenari në mënyrë që në këtë QV, të mos zhvillohej votimi.
    • KZAZ- ja nr. 5 ka marrë vendim për miratimin e Tabelës Përmbledëse të Rezultateve për kryetar të Komunës Zall Dardhë.
    • Sa më sipër, duke qënë në kushtet kur zgjedhjet nuk janë zhvilluar në QV nr. 1231  dhe diferenca ndërmjet kandidatëve ( 41 vota plus) është më e vogël se numri i zgjedhësve në këtë QV ( 92 votues), kërkohet shpallja e pavlefshme e zgjedhjeve të 8 majit në QV nr. 1231 të fshatit Lakshizë dhe në të gjithë Komunën Zall Dardhë si dhe përsëritjen e zgjedhjeve.
Në këto kushte kërkohet që të merren në cilësinë e provave:
1. Vendimi nr. 342 datë 08.05.2011 të KZAZ–së nr. 5 të Qarkut Dibër, për emërimin e sekretarit të KQV-së,

2. Vendimi nr. 347 datë 08.05.2011 të KZAZ–së nr. 5 të Qarkut Dibër, për emërimin e kryetarit, zv/kryetarit dhe sekretarit të KQV-së,

3. Vendimi nr. 353 datë 08.05.2011 të KZAZ–së nr. 5 të Qarkut Dibër, për emërimin dhe lirimin e sekretarit të KQV-së,

4. Vendimi nr. 358 datë 08.05.2011 të KZAZ–së nr. 5 të Qarkut Dibër, për emërimin dhe lirimin e sekretarit të KQV-së,

5. Kërkesa me nr. 60 prot, e KZAZ-së drejtuar KQZ-së për zëvëndësimin e komisionerëve në QV nr. 1231.
6. Kërkesa me nr. 61 prot, e KZAZ-së drejtuar KQZ-së për stabilizimin e problemit në QV nr. 1231,

7. Kallëzimi penal  me nr. 62 prot, drejtuar Prokurorisë së Rrethit Gjyqësor Dibër dhe Komisiariatit të Policisë Peshkopi.
8. Vendimi nr. 694 datë 15.05.2011 të KZAZ–së nr. 5 të Qarkut Dibër, për miratimin e Tabelës Përmbledhëse të Rezultatit për Zgjedhjen e kryetarit të Komunës Zall Dardhë.
9. Vendimi nr. 695 datë 15.05.2011 të KZAZ–së nr. 5 të Qarkut Dibër, për miratimin e Tabelës Përmbledhëse të Rezultatit për zgjedhjen e Këshillit të Komunës Zall Dardhë.
10. Tabela Përmbledhëse e Rezultateve për Kryetar Komune dhe Këshillin e Komunës Zall Dardhë.
Subjekti ankues Partia Demokratike, e ftuar në seancë nga Kryetari i KQZ, për të dhënë shpjegimet rreth kërkimit të paraqitur, parashtroi se:
Ky është rasti më i pastër se si përpjekjet e jashtëligjshme të komisionerëve të Partisë Socialiste kanë ndikuar në mos zhvillimin e procesit të votimit. Në dosje kemi gjithë dokumentacionin që sqaron të gjitha përpjekjet e bëra nga KZAZ-ja nr.5 e Qarkut Dibër, për të stabilizuar situatën në këtë QV.
Janë tre sekretarë të emëruar njëri pas tjetrit, të cilët nuk kanë pranuar të marrin detyrën dhe nënkryetari i cili duhet të mbante vulën dhe të kryente detyrën e sekretarit sipas Kodit Zgjedhor. Pavlefshmëria e kësaj QV është e qartë sepse diferenca e kandidatëve është 41 vota  dhe numri i zgjedhësve është 92 votues. Sipas subjektit ankues, kushti i ligjit për pavlefshmërinë e QV plotësohet dhe përsëritja e zgjedhjeve është evidente.
Pala e interesuar, Partia Socialiste e Shqipërisë, në prapësimet e saj kërkoi rrëzimin e kërkesës si të pabazuar në prova dhe në ligj. Njëkohësisht parashtroi si të nevojshme të thirren anëtarët e kZAZ-së nr. 5, pasi procesi nuk është bllokuar. Duhet të vërtetojmë faktin nëse nuk është tentuar të fillojë procesi apo jemi para faktit që nuk kanë shkuar zgjedhës për të votuar dhe ky është një element që mund të na e sqarojë vetëm KZAZ-ja.

Pala e interesuar, Partia Lëvizja Socialiste për Integrim, në prapësimet e saj kërkoi pranimin e kërkesës dhe përsëritjen e zgjedhjeve në këtë QV, pasi nuk është i drejtë fakti që të injorohet e drejta e votës së 92 zgjedhësve.

Kandidati për kryetar komune z. Niazi Cani, i ftuar në seancë për të dhënë shpjegime, parashtroi se moszhvillimi i zgjedhjeve  në QV nr. 1231 të Fshatit Lakshizë ka ardhur si rrjedhojë i mosparaqitjes në detyrë në orarin zyrtar të sekretarit të KQV-së, të propozuar nga subjekti Partia Socialiste. Sipas pretendimeve të tij, zvarritja e gjithë kësaj procedure me mosparaqitjen dhe kryerjen e detyrës së ngarkuar sipas ligjit të sekretarit të KQV nr. 1231 ka vazhduar sipas një skenari paraprak deri në kalimin e afatit ligjor mbi 6 orë pa u hapur votimi në këtë qëndër, me qëllim që zgjedhjet të mos zhvilloheshin dhe rezultati i saj të mos përfshihet në rezulatet përfundimtare  të kësaj njësie të qeverisjes vendore. Për rrjedhojë kjo ka sjellur cënimin e të drejtës së zgjedhjes dhe të votës së 92 votuesve, sipas parimeve të parashikuara në nenin 3 të Kodit Zgjedhor. Në tabelën përmbledhëse të rezultatit për zgjedhjen e kryetarit të Komunës Zall Dardhë, rezulton se nuk është përfshirë  rezultati i QV nr. 1231 të Fshatit Lakshizë pasi në këtë qëndër nuk kemi asnjë rezultat, për shkak të mos zhvillimit të zgjedhjeve.

Në kushtet kur numri i zgjedhësve të QV nr.1231 është prej 92 votuesish që nuk kanë votuar, ndërsa diferenca midis dy kandidatëve që kanë numrim më të madh të votave të vlefshmë është, vetëm 41 vota, pra numri i zgjedhësve që nuk kanë votuar është më shumë se dyfishi i diferencës së votave ndërmjet kandidatëve. Për sa më sipër pala e interesuar, pretendon se rezultatati i shpallur nga KZAZ-ja nr. 5 e Qarkut Dibër për kryetarin e Komunës Zallë Dardhë është i padrejtë pasi ka ndikuar në dhënien e mandatit për kryetar komune nga mospërfshirja në këtë tabelë e rezultatit të QV nr.1231. 
Gjatë shqyrtimit administrativ z. Cani kërkoi:

• Shpalljen e pavlefshme të zgjedhjeve të QV nr. 1231 për kryetar të Komunës Zall Dardhë të Qarkut Dibër,
• Përsëritjen e zgjedhjeve për kryetar të Komunës Zall Dardhë të Qarkut Dibër në të gjithë zonën zgjedhore.

Kandidati për kryetar komune z. Artan Murati, i ftuar në seancë për të dhënë shpjegime, kërkoi rrëzimin e kërkesës si të pabazuar në prova dhe në ligj.

Sipas pretendimeve të tij, në QV nr.1231 është hapur kutia e materialeve zgjedhore dhe kutia e votimit, por nuk është zhvilluar procesi i votimit dhe për këtë ka një shkak. Kështu është e nevojshme të thirren përfaqësuesit e KZAZ-së nr. 5, pasi veprimet e tyre nuk kanë qënë shteruese në funksion të votimit në këtë QV. 
Pas paraqitjes së pretendimeve dhe të prapësimeve të palëve për nevoja të hetimit administrativ, Komisioni Qendror i Zgjedhjeve vendosi të administrojë si prova: Librin  e Protokollit, Procesverbalin e Konstatimeve të KZAZ nr. 5, Qarkut Dibër.
Nga analiza ligjore e provave të adminstruara gjatë shqyrtimit administrativ, pretendimeve dhe prapësimeve të palëve në këtë proces, KQZ-ja konstaton se kërkesa ankimore e paraqitur nga Partia Demokratike, është e bazuar në prova dhe në ligj.
Bazuar në nenin 160, pika 1 gërma c të Kodit Zgjedhor, KQZ-ja kryesisht ose me kërkesë të subjekteve zgjedhore, i shpall zgjedhjet të pavlefshme në një apo më shumë qendra votimi në rast se votimi nuk ka filluar apo është pezulluar për më shumë se 6 orë. 
Nga parashtrimi i fakteve dhe provave gjatë shqyrtimin administrativ dhe nga pohimi i bërë në seancë publike nga kandidati për kryetar komune z. Artan Murati i koalicionit Aleanca për të Ardhmen, rezultoi se votimi në QV nr. 1231 të KZAZ-së nr. 5 në datën 8 maj të vitit 2011 nuk ka filluar dhe nuk është zhvilluar duke iu mohuar të drejtën e zgjedhjes dhe të votës 92 votuesve të kësaj qëndre për të zgjedhur kryetarin dhe këshillin e komunës së tyre.
Referuar nenit 161, pika 2 të Kodit Zgjedhor, parashikohet se për zgjedhjet për kryetar të njësisë së qeverisjes vendore ndikim në rezultat do të konsiderohet kur numri i zgjedhësve në qëndrat e shpallura të pavlefshme është më i madh se diferenca midis dy kandidatëve që kanë marrë numrin më të madh të votave të vlefshme.

Sipas përmbajtjes së tabelës përmbledhëse të rezultateve të zgjedhjeve për kryetar të Komunës Zall Dardhë, rezulton se kandidati për kryetar z. Artan Murati i koalicionit “Aleanca për të Ardhmen” ka marrë 266 vota të vlefshme, ndërsa kandidati për kryetar z. Niazi Cani i koalicionit “Aleanca për Qytetarin” ka marrë 225 vota të vlefshme. 
Nga krahasimi i rezultateve, referuar tabelës përmbledhëse për kryetar të komunës Zall Dardhë, kemi diferencën prej 41 votash ndërmjet dy kandidatëve respektivë, dhe në  listën përfundimtare të zgjedhësve të QV nr. 1231, janë të regjistruar 92 votues me të drejtë vote në datën 8.05.2011, të cilët nuk kanë votuar në datën e zgjedhjeve duke mos pasqyruar vullneti e tyre, i cil  nuk është përfshirë në rezultatin e këtyre zgjedhjeve. Pra, nga verifikimi i tabelës përmbledhëse së rezultateve të zgjedhjeve për kryetar të Komunës Zall Dardhë, rezulton se numri i zgjedhësve që nuk kanë votuar është më shumë se dyfishi i diferencës së votave ndërmjet kandidatëve. Në rezultatin e shpallur nga KZAZ-ja nr. 5 e Qarkut Dibër për kryetarin e komunës Zall Dardhë, nuk është përfshirë rezultati i QV nr. 1231, pasi në këtë qender nuk janë zhvilluar zgjedhjet.
Për sa më sipër, Komisioni Qendror i Zgjedhjeve, çmon se kërkesa ankimore nr.135 regj, e depozituar nga Partia Demokratike e Shqipërisë, është e bazuar në prova dhe në ligj.
PËR KËTO ARSYE
Mbështetur në nenin 21, pika 1 dhe 17, nenet 132 e vijues, neni 143, pika 1, germa ç neni 160, pika 1 germa c dhe neni 161, pika 2 të ligjit Nr. 10019, datë 29.12.2008, “Kodi Zgjedhor i Republikës së Shqipërisë”.
V E N D 0 S I:

1. Pranimin e kërkesës ankimore nr. 135, të paraqitur nga Partia Demokratike.
2. Shpalljen e pavlefshme të zgjedhjeve të QV nr. 1231 për kryetar të Komunës Zall Dardhë të Qarkut Dibër.
3. Përsëritjen e zgjedhjeve për kryetar të Komunës Zall Dardhë të Qarkut Dibër në të gjithë zonën zgjedhore.
4. Ky vendim hyn në fuqi menjëherë.
5. Kundër këtij vendimi, mund të bëhet ankim në Kolegjin  Zgjedhor Tiranë, brenda  pesë ditëve nga shpallja e tij.
Arben          RISTANI 

Kryetar

                                    Nr.  725 i Vendimit
             Data 26.05.2011 e Vendimit       Ora 11:00 e Vendimit
Për shqyrtimin e kërkesës ankimore nr. 135 të Partisë Demokratike të Shqipërisë,

për kundërshtimin e vendimit nr. 694 datë 15.05.2011 të KZAZ-së nr. 5 “Për miratimine Tabelës

Përmbledhëse të Rezultatit për zgjedhjet e kryetarit të KomunësZall-Dardhë, Qarku Dibër”.

